Ухтаын кутасны лӧсьӧдны туй вылын правилӧяс торкалӧм пасъялан автоматизируйтӧм система

Ӧні дасьтӧны даннӧйяс обработайтан шӧринлысь сервер жырсӧ да инженернӧй инфраструктурасӧ, планируйтӧны лӧсьӧдны Ухта гӧгӧр оптоволоконнӧй «кытш» да туй вылын правилӧяс торкалӧм фото- да видеофиксируйтан 10 рубеж. Проект олӧмӧ пӧртӧмыс отсалас чинтыны Ухта туйяс вылын аварияяссӧ да йӧзлысь кувсьӧмсӧ, а сідзжӧ отсалас чинтыны автомашина гусялӧм лыдсӧ.  Сыктывкарын татшӧм системаыс зэв бура уджалӧ.

Коми Республикалӧн Веськӧдлан котырса Веськӧдлысь Владимир Тукмаков пасйис, мый проектсӧ збыльмӧдӧма дінму сьӧмкуд тшӧт весьтӧ. 2015 воын тайӧ могъяс вылӧ артыштӧма 20 миллион гӧгӧр шайт. Проект збыльмӧдан медводдза тшупӧдыс помасяс таво, мӧдыс — 2016 воын канму-асшӧр уджъёртасян условиеяс вылын.

«Ми гӧгӧрвоам, мый тайӧ абу донтӧм проект, но оз позь экономитны йӧзлӧн безопасносьт да олӧм видзӧм вылын — тайӧ миян ӧтувъя видзӧдлас Коми Республикаса Юралысь Вячеслав Гайзеркӧд. Сы вӧсна примитӧма решение збыльмӧны тайӧ проектсӧ канму-асшӧр уджъёртасьӧм отсӧгӧн ГИБДД-кӧд техническӧй да уджтасса решениеяс быть сӧгласуйтӧмӧн», - гӧгӧрвоӧдіс В. Тукмаков.

«Дінмуса инӧд видзан органъяслӧн юӧртӧм серти, республикаын став ДТП серти джынйыс лоӧ Сыктывкарын да Ухтаын. 2012 восянь Сыктывкарын кутіс чинны аварияяс да йӧз кувсьӧм лыдыс, а сідзжӧ автотранспорт гусялӧмкӧд йитчӧм мыж вӧчысь лыдыс.  Системалӧн бурторйӧн лоис сійӧ, мый штрапъяс отсӧгӧн республиканскӧй сьӧмкудйын содісны начислениеяс да ӧктасъяс мында, мый сетіс позянлун  проект вылӧ рӧскодсӧ ӧдйӧ вештыны. Таысь кындзи, автоматизируйтӧм система отсӧгӧн прӧстмасны ГИБДД-са сотрудникъяс, кодъяс вермасны мунны сэтшӧм участокъяс вылӧ, кутшӧмъясӧс абу йитӧма системакӧд», - пасйис дінму министръяс кабинетса юралысь.
